
Brihaspatiproktam Surya Kavacham

બૃહસ્પતિપ્રોક્તં સૂર્યકવચમ્

બૃહસ્પતિરુવાચ ।
ઇન્દ્ર શ‍ૃણુ પ્રવક્ષ્યામિ કવચં પરમાદ્ભુતમ્ ।
યદ્ધૃત્વા મુનયઃ પૂતા જીવન્મુક્તાશ્ચ ભારતે ॥ ૧૯॥
કવચં બિભ્રતો વ્યાધિર્ન ભિયા યાતિ સન્નિધિમ્ ।
યથા દૃષ્ટ્વા વૈનતેયં પલાયન્તે ભુજઙ્ગમાઃ  ॥ ૨૦॥
શુદ્ધાય ગુરુભક્તાય સ્વશિષ્યાય પ્રકાશયેત્ ।
ખલાય પરશિષ્યાય દત્ત્વા મૃત્યુમવાપ્નુયાત્ ॥ ૨૧॥
જગદ્વિલક્ષણસ્યાસ્ય કવચસ્ય પ્રજાપતિઃ ।
ઋષિશ્છન્દશ્ચ ગાયત્રી દેવો દિનકરઃ સ્વયમ્ ।
વ્યાધિપ્રણાશે સૌન્દર્યે વિનિયોગઃ પ્રકીર્ત્તિતઃ   ॥ ૨૨॥
સદ્યોરોગહરં સારં સર્વપાપપ્રણાશનમ્ ।
ૐ ક્લીં હ્રીં   શ્રીં  શ્રીસૂર્યાય સ્વાહા મે પાતુ મસ્તકમ્ ॥ ૨૩॥
અષ્ટાદશાક્ષરો મન્ત્રઃ કપાલં મે સદાઽવતુ ।
ૐ હ્રીં   હ્રીં   શ્રીં  શ્રીં  સૂર્યાય સ્વાહા મે પાતુ નાસિકામ્ ॥ ૨૪॥
ચક્ષુર્મે પાતુ સૂર્યશ્ચ તારકાં ચ વિકર્તનઃ ।
ભાસ્કરો મેઽધરં પાતુ દન્તાન્દિનકરઃ સદા ॥ ૨૫॥
પ્રચણ્ડઃ પાતુ ગણ્ડં મે માર્તણ્ડઃ કર્ણમેવ ચ ।
મિહિરશ્ચ સદા સ્કન્ધે જઙ્ઘે  પૂષા સદાઽવતુ ॥ ૨૬॥
વક્ષઃ પાતુ રવિઃ શશ્વન્નાભિં  સૂર્યઃ સ્વયં સદા ।
કઙ્કાલં મે સદા પાતુ સર્વદેવનમસ્કૃતઃ ॥ ૨૭॥
કરૌ પાતુ સદા બ્રધ્નઃ પાતુ પાદૌ પ્રભાકરઃ ।
વિભાકરો મે સર્વાઙ્ગં  પાતુ સન્તતમીશ્વરઃ ॥ ૨૮॥

ઇતિ તે કથિતં વત્સ કવચં સુમનોહરમ્ ।
જગદ્વિલક્ષણં નામ ત્રિજગત્સુ સુદુર્લભમ્ ॥ ૨૯॥
પુરા દત્તં ચ મનવે પુલસ્ત્યેન તુ પુષ્કરે ।
મયા દત્તં ચ તુભ્યં તદ્યસ્મૈ કસ્મૈ ન દેહિ ભોઃ ॥ ૩૦॥
વ્યાધિતો મુચ્યસે ત્વં ચ કવચસ્ય પ્રસાદતઃ ।
ભવાનરોગી શ્રીમાંશ્ચ ભવિષ્યતિ ન સંશયઃ ॥ ૩૧॥
લક્ષવર્ષહવિષ્યેણ યત્ફલં લભતે નરઃ ।
તત્ફલં લભતે નૂનં કવચસ્યાસ્ય ધારણાત્ ॥ ૩૨॥
ઇદં કવચમજ્ઞાત્વા યો મૂઢો ભાસ્કરં યજેત્ ।
દશલક્ષપ્રજપ્તોઽપિ મન્ત્રસિદ્ધિર્ન જાયતે ॥ ૩૩॥
ઇતિ શ્રીબ્રહ્મવૈવર્તપુરાણે ગણપતિખણ્ડે એકોનવિંશા  - ધ્યાયાન્તર્ગતં

બૃહસ્પતિપ્રોક્તં સૂર્યકવચં સમાપ્તમ્ ।
બ્રહ્મવૈવર્તપુરાણ । ગણપતિખણ્ડ । અધ્યાય ૧૯/૨૩-૨૯॥

